
Manáhɛnvlɛ́tɔ́ wɛ ɖo xó ɖɔ wɛ ǎ mɛ ce lɛ́ɛ mi! Mɛ e ɖo xó ɖɔ wɛ ɔ́, ayixa tɔn 

mɛ do ɖɔ xó sín wɛ é ɖe. Gbeyíɖɔ Jelemíi wɛ! É wɛ wlán wěma kpɛví élɔ́ e è 

nɔ ylɔ́ gbɛvíhan é. Mɛ ɖé lɛ́ɛ tíin bó nɔ́ se wǔvɛ́ ɖaxó bó nɔ́ mɔ akpɔ ɖo gbɛzán 

yětɔn mɛ káká nu nɔ sixú jlɛ́ ǎ. Yě nɔ́ se wǔvɛ́ káká byɔ́ xú mɛ. Gbɛtɔ́ Mɔ̌hun 

wɛ nú Jelemíi. Nyǐkɔ tɔn ko dó gesí nǔ e ɖɔ wɛ mǐ ɖe é. 

É ɖo mɔ̌ có hwenu e Jelemíi bɛ́ Mawuzɔ́ tɔn é ɔ́, Joziyási wɛ ɖo axɔ́sú ɖu wɛ 

hwenɛ́nu. Bɔ Joziyási nɛ́ ɔ́ sín hwenu ɔ́, vɔ̌fɔ́n ɖaxó ɖé tíin ɖo gbigbɔ mɛ 

hwenɛ́nu, bó ɖó alɔ mɛ gěgé wú. Lo ɔ́, kú tɔn gúdo ɔ́, zo ɖagbe ɖagbe énɛ́ ɔ́ cí. 

É kú wǔbláwúblá, xlonɔ kú ɖo ahwan e ma kan ɛ ǎ é ɖé mɛ. 

Jelemíi dó wɛn Mawu tɔn lɛ́ɛ ɖo axɔ́sú ɛnɛ e jɛ Joziyási gúdo lɛ́ɛ bǐ hwenu. 

Axɔ́sú énɛ́ lɛ́ɛ bǐ wɛ nyí wě bó nɔ́ slɛ́ mɛ. 

É tɛ́nkpɔ́n ná dó gǔdo fɔ nú Judáa sín kúyɛ e mɛ byɔ́ wɛ é ɖe xwe hwɛɖónúmɛ 

Mawu tɔn mɛ é, bó nyí awěxomɛ e jɛ te dó Jeluzalɛ́mu kpódó sinsɛnxɔ ɔ́ kpó 

jí ɔ́ sín kúnnuɖetɔ́ ma kpé nǔɖé wú ǎ bɔ nǔ lɛ́ɛ bǐ jɛ dó nukún tɔn mɛ é. 

Jelemíi gbeyíɖɔ nɛ́ ɔ́ yí wǎn nú Mawu kpódó xó tɔn kpó. É ɖésúnɔ ɔ́ ɖɔ : 

Nú xó ɖé tɔ́n sín nu towe mɛ bó jɛ tó ce mɛ lě ɔ́, tlóló jɛ́n un nɔ wɔ ɖu; xó towe 

nɔ́ dó xomɛhunhun nú mì, bó nɔ ná awǎjijɛ mì. Mawu Mavɔmavɔ, Mawu 

Nǔbǐwúkpétɔ́, nyǐkɔ towe wɛ ɖo wǔ ce. (Jelemíi 15 :16) 



Vosisa xógbe atɔ́ɔ́n wɛ ɖo xólómílómí élɔ́ mɛ, wěmata ɖokpó ɖokpó hɛn 

vosisa ɖokpó ɖokpó. Bɔ lě e Jeluzalɛ́mu gba hánnyá gbɔn ɔ́ kpódó lě e 

Nɛbukanɛzáa Babilɔ́nu xɔ́sú ɔ́ vúnvún togun Mawu tɔn ɔ́ gbɔn é kpó wú wɛ 

yě bǐ kɛ nu dó. 

Hǔn hwenɛ́nu tɔn mɛ ɔ́, Jelemíi nɔ fínɛ́ bó kpo nú vosisa kɛ́ɖɛ́ ɔ́, é bló mɔ̌ ǎ. 

Nǔ e zɔ́n awěxomɛ énɛ́ lɛ́ɛ nú togun tɔn é gbéjé kpɔ́n wɛ é ɖe. É yí gbe bo 

tunwun hwɛ tɔn lɛ́ɛ, kpódó hwɛjijɔnɔ e Mawu nyí ɔ́ kpó. 

Késúkésú kpódó adǎngbomɛ e tínmɛ wɛ é ɖe ɔ́ lɛ́ wá tɔ́n ɖo fí ɖěvo ɖi nudó e 

xó Mawu kó ɖɔ nú yě ɖo sɛ́n Mɔyízi tɔn mɛ ɖo tótlítlí hwenu lɛ́ɛ sín cicɛ. 

Jelemíi lɔ lɛ́ tínmɛ nyi wɛn ɖɔ Aklúnɔ Mavɔmavɔ ɔ́ wɛ dɔn awěxomɛ énɛ́ lɛ́ɛ 

bǐ dó yě gbɔn Babilɔ́nunu lɛ́ɛ jí. 

Azɔn ɖokpó azɔn ɖokpó ɔ́, gbeyíɖɔ ɔ́ lílɛ́ kpan nukɔn Mawu, ɖó é wɛ nyí 

mɛhwlɛ́ngántɔ́ tɔn. Bɔ lě e nǔ ná wá nɔ gbɔn nú akɔta lɛ́ɛ bǐ ɔ́ ɖo alɔ tɔn lɛ́ɛ 

mɛ. 

Énɛ́ ɔ́, hwenu e é ɖo domaɖó-azan awakanmɛkúmɛ tɔn lɛ́ɛ mɛ cyɔ́ tɔ ɖe wɛ ɔ́, 

nǔɖiɖi wɛ nɔ́ ná ɛ nǔwúkpíkpé bɔ é nɔ́ lɛ́ wá aga. 

Jelemíi ɖo mǐ flín wɛ ɖɔ kanwe ko-xwe ɖibla yi ayizɛ́n mɔ̌ gúdo ɔ́, Aklúnɔ 

Jezu lɔmɔ̌ ya avǐ dó Jeluzalɛ́mu tamɛ. É ya avǐ dó toxo mímɛ́ ɔ́ jí, bó ɖɔ lě e 

kɛntɔ́ ná wá gba ɛ hánnyá gbɔn é. 

Lo ɔ́, gbɔn kú e é kú ɖo Aklúzu jí ɔ́ ɖésú gbla mɛ ɔ́, é mɔ hwlɛngán yí nú gbɛtɔ́ 

lɛ́ɛ bǐ. Wǔvɛ́ mǐtɔn lɛ́ɛ bǐ ní ná sínsɛ́n ɖagbe ɖi Jelemíi kpódó Klísu ɔ́ tɔn lɛ́ɛ 

kpó ɖɔhun ! 

Wěmafɔ tají e nyí hɔ̌nkan wěma ɔ́ tɔn é tínmɛ nǔ e wú Jeluzalɛ́mu gba hánnyá 

é. É ɖɔ : 

Mawu Mavɔmavɔ wa nǔ xá mì gbɔn mɔ̌, hwɛ tɔn ka jɔ, ɖó un ko fɔ́n gǔ dó nǔ 

e é ɖɔ lɛ́ɛ jí ɖ'ayǐ. Mi togun lɛ́ɛ mi, mi bǐ ní ɖótó ganjí. Mi kpɔ́n ya e ji wɛ un 

ɖe ɔ́: ahwan wlí ɖyɔ̌vǐ ce lɛ́ɛ kpódó dɔ̌nkpɛvú ce lɛ́ɛ kpó yi to ɖěvo mɛ. 

(Gbɛvíhan 1 :18) 

Wěmata 1 



Áo! Jeluzalɛ́mu ɖíe wá ɖo é ɖokpónɔ e! Toxo e mɛ gbɛtɔ́ sukpɔ́ ɖe ɖ'ayǐ káká 

é! Éɖíe wá ɖo é ɖokpónɔ din e! É mɛ e nyǐkɔ tɔn yi jǐ ɖo akɔta lɛ́ɛ tɛ́ntin káká 

ɔ́, é ɖíe wá cí asúkúsi ɖɔhun e! Đ'ayǐ ɔ́, é wɛ nyí axɔ́sú nú tokpɔn lɛ́ɛ, é wɛ kpa 

acɛ nú yě; é ɖíe ká wá ɖo mɛ kannu din e. Zǎn mɛ hweɖěbǔnu ɔ́, avǐ ya wɛ jɛ́n 

é nɔ ɖe, ɖasin nɔ sa tɔ gbɔn nukún tɔn mɛ. Mɛ ɖěbǔ ká ɖe bó ná dó gbɔ n'i ǎ; 

mɛ e yí wǎn n'i lɛ́ɛ ɖě dó gbɔ n'i ǎ. Xɔ́ntɔn tɔn lɛ́ɛ bǐ hɔn jó e dó; kɛntɔ́ tɔn lɛ́ɛ 

wɛ yě húzú din. (Gbɛvíhan 1 :1-2) 

È jlɛ́ Jeluzalɛ́mu dó axɔ́si e wá húzú asúkúsi é ɖé wú. É húzú asúkúsi 

wamamɔnɔ leleklélenɔ sɔ mɔ̌ káká bɔ, cóbónú é ná ɖu nǔ ɔ́, azɔ̌ syɛ́nsyɛ́n lɛ́ɛ 

wɛ é nɔ́ to wa hwɛ̌. É jínjɔ́n ayǐkúngban. Mɛ e sín akɔ́nkpínkpán bǐ sa tɔ bo yi 

bɔ é jɛ aluwɛ mɛ é sín ninɔmɛ wɛ ɖo mɔ̌ nyí wɛ. Mɛ bǐ jó e dó, bɔ gbɛ tɔn bǐ 

fun ɖó yě mɛ e jɛ akɔ xá ɛ ɖ’ayǐ lɛ́ɛ bǐ wɛ húzú kɛntɔ́ tɔn din bó lɛ́ húzú kpan 

nukɔn ɛ. 

Kɛntɔ́ tɔn lɛ́ɛ ɖu ɖo jǐ tɔn; kɛntɔ́ tɔn lɛ́ɛ ɖo vivo mɛ. Mawu Mavɔmavɔ wɛ ɖo 

ya dó n'i wɛ; é ɖo ya dó n'i wɛ ɖó nǔ nyanya tobutóbú e é dó sin lɛ́ɛ wú. Mɛ e 

ɖu ɖo jǐ tɔn lɛ́ɛ wlí vǐ tɔn lɛ́ɛ hɛn yi. Nǔ e mɛ Sinyɔ́ɔ nɔ́ xɔ susu ɖe lɛ́ɛ bǐ ɖo 

yiyi wɛ; é ɖo kpínkpɔ́n wɛ bɔ bǐ ɖo yiyi wɛ. Gǎn tɔn lɛ́ɛ cí zungbɔ́ e ba ama 

kpo lɛ́ɛ ɖɔhun, yě ba ama kpo bó sɔ́ ɖó gǎn ɖé ǎ; yě sɔ́ ɖó gǎn ɖé ǎ bó ká ɖo 

wezun nu ɖo gbětɔ́ nukɔn. Jeluzalɛ́mu ɔ́, hwenu e adǎn ɖo gbigbo e wɛ ɔ́, é 

tunwun fí e é ná yi é ǎ. Énɛ́ ɔ́, é wá flín nǔ ɖagbe ɖagbe e é ɖó ɖ'ayǐ xóxó lɛ́ɛ 

bǐ. Hwenu e togun tɔn jɛ kɛntɔ́ lɛ́ɛ lɔmɛ ɔ́, mɛ ɖěbǔ wá gɔ́ alɔ n'i ǎ. Kɛntɔ́ tɔn 

lɛ́ɛ nɔ́ kpɔ́n ɛ bó nɔ́ ko e, ɖó é gba. Jeluzalɛ́mu hu hwɛ dín; énɛ́ ɔ́ wú wɛ nǔ tɔn 

má sɔ́ nɔ́ jɛ mɛɖé tɔn jí ǎ. Mɛ e nɔ sí i ɖ'ayǐ lɛ́ɛ ɔ́, din e yě mɔ ɛ ɖo mɛ̌ jɔgbe ɔ́, 

yě sɔ́ mɔ ɛ dó mɔ nǔɖé ǎ. Ée é jɛ mɛ̌ din ɔ́, nǔ e kpo n'i ɔ́ ɖíe: é ná jɛ gbɛvo sa 

jí bó ná ba fí ɖé gbɔn. Nǔ kwíji kwíji e é wa lɛ́ɛ hɛn awu tɔn blí; é lɛ́n nǔ e ná 

wá jɛ ɔ́ kpɔ́n ɖ'ayǐ ǎ. Éɖíe ká wá mɔ ajijimɛ ɖɔ émí j'ayǐ e; mɛ ɖěbǔ ká ɖe bó 

ná dó wǔsyɛ́n lanmɛ n'i ǎ. É ɖɔ: “Mawu Mavɔmavɔ, kpɔ́n ya e ji wɛ un ɖe ɔ́! 

Kpɔ́n lě e kɛntɔ́ ɖu ɖo jǐ ce gbɔn é. (Gbɛvíhan 1 :5-9) 

Jelemíi ɖo lě e nǔ lɛ́ɛ ná nyí gbɔn ɔ́ tínmɛ nú mǐ wɛ. Ado hu i dó xógbe 

syɛ́nsyɛ́n lɛ́ɛ sɔ́ dó tín nǔjijɛ lɛ́ɛ mɛ ná wú ǎ. Nǔ kwíji xó e é ɖɔ bó lɛ́ wá tɛ ɖɛ̌ 

jí ɖo nukɔn yiyi mɛ ɔ́, nyɔ̌nu e ɖo glegbe mɛ, bɔ sɛ́n ɔ́ tínmɛ ɖɔ é nyí mɛblíblí 

ɔ́ dó gesí wɛ é ɖe. È jlɛ́ Jeluzalɛ́mu lɔ dó nyɔ̌nu e è ɖe mɛ̌ bɔ mɛ̌ tɔn ɖo winnyá 

hu n’i wɛ ɔ́ wú. Bɔ ényí é dó awu ɔ́, è nɔ mɔ suɖunú tɔn lɛ́ɛ hɛn awu ɔ́ kwíji 

gbɔn fí bǐ. 



Lě e hwenuxó tínmɛ gbɔn é ɔ́, Babilɔ́nunu lɛ́ɛ wɛ gba axɔ́súɖuta Judáa tɔn. Lo 

ɔ́, ɖo nǔgbó mɛ ɔ́, alǐnnyánú kpowun wɛ yě lɔ nyí ɖo alɔ Mawu tɔn mɛ. Bɔ ɖo 

xomɛsin tɔn mɛ ɔ́, é wɛ dó nǔ baɖabaɖa énɛ́ e gbo Izlayɛ́li ɔ́ sín xá ɛ. Hwɛjijɔ 

e wú tódɔnnúmɛ ɖaxó énɛ́ ɔ́ jɛ te é wɛ nyí gǔ e togun mímɛ́ ɔ́ fɔ́n dó jǐ tɔn, bó 

hu hwɛ dó e é. 

Alitanu lɛ́ɛ mi, nǔ ce blá wǔ nú mi ǎ cé? Nǔ gbo mɛɖé bɔ é syɛ́n sɔ ée gbo mì 

ɔ́ a? Mawu Mavɔmavɔ wɛ dɔn tó élɔ́ nú mì gbe e gbe é sin xomɛ dó mì é. É sɛ́ 

myɔ ɖé dó lan ce mɛ sín jǐxwé; myɔ ɔ́ byɔ́ lan ce mɛ káká bó yi mɔ xú ce. É 

ɖó mɔ dó afɔ ce lɛ́ɛ glɔ́, bó zin mì dɛ́, bɔ un jɛ wɛn. É ɖe mì sín mɛ mɛ bǐ 

gbídígbídí, bɔ un ɖo azɔn tɔn jɛ wɛ tɛgbɛ. Nukún tɔn ɖo nǔ e un wa nyi do lɛ́ɛ 

jí; Mawu blá nǔ e un wa nyi do lɛ́ɛ ɖó kpɔ́ bó sɔ́ nyi abɔ̌ ce ta; é ɖe hlɔ̌nhlɔ́n 

ce kpo, é jó mì nú mɛɖé lɛ́ɛ bɔ un sixú xo nǔ ɖo wǔ ɖo nukɔn yětɔn ǎ. 

(Gbɛvíhan 1 :12-14) 

Mǎsin kɔn nyi mɛ wú wɛ nyí xomɛsin Mawu tɔn sín ali xlɛ́ mɛ. 

Gbɛtɔ́ sinsɛnnɔ kpowun lɛ́ɛ nɔ́ kɛ nu dó wǎnyíyí Mawu tɔn, nǔbláwǔkúnúmɛ 

tɔn, kpódó hlɔ̌nhlɔ́n tɔn kpó wú. Tan wɛn ɖagbe wéma lɛ́ɛ tɔn bǐ wɛ yě tlɛ 

tunwun lɔ káká bó nɔ́ yí gbe ná. Lě e è ji Jezu gbɔn nǔjíwǔ Mawu tɔn gbla mɛ 

é bǐ wɛ yě tunwun bo yí gbe ná, káká bó tunwun ɖɔ Mawu wɛ é nyí. Yě ná jlá 

fífá wɛn nú gbɛtɔ́ lɛ́ɛ ɖo Klísu ɔ́ nyíkɔ mɛ. Lo ɔ́, wɛn ɖagbe ɖagbe énɛ́ ɔ́ wɛ ka 

nyí nǔ e Mawu jló ná ɖɔ nú gbɛtɔ́ lɛ́ɛ é ǎ. 


